
Ed. 414. Frumvarp til laga [208. mál]
um breyting á lögum nr. 25 frá 22. maí 1975, um ráðgjöf og fræðslu varðandi
kynlíf og barneignir og um fóstureyðingar og ófrjósemisaðgerðir.

Flm.: Þorv. Garðar Kristjánsson.

1. gr.
1. töluliður 9. gr. laganna: Félagslegar ástæður, falli niður.

2. gr.
11. gr. laganna orðist svo:
Áður en fóstureyðing má fara fram, verður að liggja fyrir skrifleg rökstudd

greinargerð tveggja lækna um nauðsyn aðgerðarinnar. Annar þessara lækna sé sér-
fræðingur í kvensjúkdómum eða almennum skurðlæknlngum við það sjúkrahús,
þar sem aðgerðin fer fram, en hinn að jafnaði sá læknir, sem ráðlagt hefur konunni
að leita sjúkrahúss þessara erinda.

Þar sem ástæða þykir til skal viðkomandi sérfræðingur styðjast við álitsgerð
geðlæknis, sé um geðræna sjúkdóma að ræða.

3. gr.
2. mgr. 28. gr. laganna orðist svo:
Í nefndinni skulu eiga sæti 3 menn og jafnmargir varamenn, tveir læknar

og einn lögfræðingur, og skulu þeir skipaðir af heilbrigðisráðherra til 4 ára í senn.
Nefndin skal úrskurða málið innan viku frá því að henni berst það í hendur.

4. gr.
Lög þessi öðlast þegar gildi.

Greinargerð.

Frumvarp þetta felur í sér að þrengd er heimild til fóstureyðinga. Samkvæmt
gildandi lögum er fóstureyðing heimiluð af þrenns konar ástæðum, þ. e. í fyrsta lagi
af félagslegum ástæðum, í öðru lagi af læknisfræðilegum ástæðum og í þriðja lagi
ef konu hefur verið nauðgað eða hún orðið þunguð sem afleiðing af öðru refsi-
verðu atferli.

Með frumvarpi þessu er lagt til að fella niður, að félagslegar ástæður geti heim-
ilað fóstureyðingu. Af þessu leiðir aðrar breytingar, sem í frumvarpinu felast.

Það er skoðun Ilutningsmanns, að félagslegar ástæður eigi ekki að réttlæta fóstur-
eyðingu. í fyrsta lagi eru félagslegar ástæður ákaflega rúmt og teygjanlegt hugtak.
Í öðru lagi á að bæta úr félagslegum ástæðum með öðrum hætti en að tortíma mann-
legu lífi.

Í gildandi lögum er gert ráð fyrir að félagslegar ástæður heimili fóstureyðingu,
þegar ætla má, eins og það er orðað, "að þungun og tilkoma barns verði konunni
og hennar nánustu of erfið vegna óviðráðanlegra félagslegra ástæðna". Í lögunum er
svo að finna leiðbeiningar um það, til hvers skuli tekið tillit við mat á því, hvað er
"of erfitt" í þessu sambandi og hvað eru "óviðráðanlegar félagslegar ástæður".
Þar er tiltekið sem ástæða fyrir fóstureyðingu, að konan hafi alið mörg börn með
stuttu millibili og skammt sé frá síðasta barnsburði. Samkvæmt þessari reglu getur
fóstureyðing verið heimil, þó að heimilisástæður séu góðar og heilsufar gott á heim-
ilinu. Ef barnið er ekki velkomið í heiminn af einhverjum öðrum ástæðum, skal lífi



þess tortímt, ef óskað er. Þá er önnur leiðbeiningarreglan sú, að fóstureyðing geti
verið heimil, ef konan býr við "bágar heimilisástæður vegna ómegðar eða alvarlegs
heilsuleysis annarra á heimilinu". Og þriðja leiðbeiningarreglan er sú, að fóstur-
eyðing geti verið heimil "þegar konan getur ekki vegna æsku og þroskaleysis annast
barnið á fullnægjandi hátt".

Tvær síðustu leiðbeiningarreglurnar byggjast vissulega á félagslegum ástæðum.
Enginn neitar því, að bágar heimilisástæður vegna ómegðar eða alvarlegs heiIsu-
leysis á heimili eða þroskaleysi móður geti skapað félagslegt vandamál. En spurn-
ingin er, hvernig á að bregðast við þeim vanda. Það á ekki að gera með því að veita
heimildir til fóstureyðingar. Félagslegan vanda á að leysa með félagslegum ráð-
stöfunum.

Með lögum nr. 25 frá 22. maí 1975 voru heimildir til fóstureyðingar rýmkaðar.
Afleiðingarnar hafa ekki látið á sér standa. Fóstureyðingum hefur fjölgað ískyggi-
lega. Skráðar fóstureyðingar hér á landi á hverjar 1 000 konur á aldrinum 15-49
ára voru árið 1965 1.8, árið 1970 2.1, 1975 5.9, árið 1976 6.7, árið 1977 8.4 og á
árinu 1978 um 9.3. Á tímabilinu 1962 til 1970 voru skráðar 61 til 109 fóstureyðingar
á ári. Á árinu 1975 eru fóstureyðingar 308, árið 1976 367, 1977 456 og 1978 rúmlega
500. Þetta er reynsla okkar af því að heimila fóstureyðingar af svokölluðum félags-
legum ástæðum.

Þegar núgildandi lagaákvæði voru sett um fóstureyðingar árið 1975 bar flutn-
ingsmaður þessa frumvarps fram breytingartillögu við frumvarpið að lögum þess-
um, þar Sem lagt var til að fóstureyðingar yrðu ekki heimilaðar af félagslegum
ástæðum. Þessi breytingartillaga náði ekki fram að ganga. Nú er þessi breytingartil-
laga tekin upp á ný í formi þess frumvarps, sem hér er lagt fram. Er þess nú vænst
að af fenginni reynslu nái mál þetta fram að ganga.

Nú ber hátt umræður um velferð barnsins. Mætti barnaár Sameinuðu þjóðanna
ekki verða okkur einhver hvatning í þessu efni? Hvað væri háleitari hugsjón en að
þjóðin setti sér á þessu ári það markmið, að ekkert íslenskt barn væri óvelkomið í
þennan heim af félagslegum ástæðum. það vill svo til að í þessu landi búum við
við víðtæka almenna tryggingalöggjöf og margs konar opinbera aðstoð í félagslegu
tilliti. Við teljum okkur standa allframarlega í þessum efnum og erum stundum
harla ánægð með það, sem áunnist hefur á síðustu áratugum til lausnar hinum ýmsu
félagslegu vandamálum.

En satt er það, að mörgu er enn ábótavant og að ýmsu þarf að hyggja. Betur þarf
að gera í málum barnshafandi kvenna, svo sem fæðingarorlofi og mæðraheimilum.
Barnaheimilum þarf að fjölga og bæta, dagvistunarheimilum og leikskólum. Það
þarf að beita almannavaldinu og samhjálp þjóðarinnar til aðstoðar við þá konu,
sem býr við slæmar heimilisástæður vegna ómegðar eða alvarlegs heilsuleysis ann-
arra á heimilinu, svo að barnið, sem hún gengur með, verði velkomið í þennan
heim og góður aðbúnaður þess sé tryggður. Ekkert annað er til lausnar þeim vanda,
sem um er að ræða. En þetta kostar fjármagn. Samt eru það smámunir, sem ekki
er til að hafa orð á, samanborið við hið óbætanlega tjón, sem blóðfórnir fóstur-
eyðinganna valda nú hinni fámennu íslensku þjóð, sem þarfnast mest af öllu fleiri
handa til að halda uppi sjálfstæðri tilveru sinni.

Frumvarp þetta varðar afstöðu til fóstureyðinga í grundvallaratriðum. Hér er
gengið út frá, að félagslegar ástæður geti aldrei réttlætt fóstureyðingu. Þetta leiðir
af því, að það er um mannslíf að tefla, þegar rætt er um eyðingu fósturs. Það er
grundvallaratriði, að þetta mannlega líf hefur rétt til að vera borið í þennan heim.
Réttinn til lífsins verður að viðurkenna. Það er siðferðileg skylda að varðveita líf,
jafnvel líf ófædds barns. Fóstureyðing á því ekki að koma til greina, nema líf móður
sé í fyrirsjáanlegri hættu eða telja má auðsætt að barnið verði svo vangefið, að
ekki verði komist hjá að grípa til örþrifaráða, eða kona hafi verið þunguð af
refsiverðu atferli. Á þessari forsendu er frumvarp þetta flutt.


